Telemarkskua ut i Europa! 

Telemarksforsking-Bø i samarbeid med Telemark fylkeskommune m.fl. vil no lansera Telemarkskua i Europa som del i eit stort Inter-reg-program med 10 partnerar i 5 ulike land (Nederland, Tyskland, Storbritannia, Belgia og Noreg). Programmet har fått namnet Farmers for Nature, og skal sjå på sambandslinene mellom landbruk og forvalting av viktige natur- og kulturverdiar. Landskap og natur/kulturopplevingar, - kollektive gode -, vert ein stendig viktigare del av landbruket si verdiskaping i heile Europa. Programmet Farmers for Nature vil sjå på kva røynsler dei ulike land og regionar har hausta, og vidare utvikla nye modellar og tiltak for utprøving i kvar deltakande region. 

Som ledd i utviklinga mot eit meir opplevingsorientert landbruk, ser ein no rundt i Europa auka fokus på lokale og regionale husdyrrasar, både som kjelde til spesielle produkt og som effektive og lokalt tilpassa landskapspleiarar. Telemarksforsking-Bø har i eit år no arbeidd med eit forprosjekt om Telemarksfe og produktutvikling, eit prosjekt som ser på opningane for ei meierietablering i Fyresdal. Dette arbeidet skal presenterast for våre europeiske partnerar. I inter-reg-programmet vil me vidare arbeida for å få til eit brei mobilisering i Telemark rundt Telemarkskua som regionalt symbol. Ferasen er allereie kjend langt utover Telemark sine grenser, gjennom utstrekt presentasjon i litteratur og kunst opp gjennom åra. Med det aukande fokus på spesielle og lokale kulturuttrykk som me opplever i dag, bør rasen ha store potensial også i vår tid. Den er både lokal, særprega og estetisk svært vakker. Slik sett høyrer den heime i og er med og kjenneteiknar Telemark sitt kulturelle landskap. 

Telemarksfeet er ein fjellrase, og seiest ofte å ha eit beitemønster som skil den frå t.d. kyr av rasen NRF. Den beitar gjerne høgt i terrenget, og skal ha eit større opptak både av busk/kratt og ulike urter. Er dette korrekt, vil tilbakeføring av Telemarksfeet til kulturlandskapet i regionen også kunna ha markerte positive effektar på det biologiske mangfaldet. I prosjektet vil me fokusera på nettopp dette. Kan det visast til slike samanhengar, vil dette vera eit tungt argument for å auka støtta til bønder som nyttar lokale husdyrrasar. 

Inter-reg programmet Farmers for Nature skal gå over fem år, med utstrekt erfaringsutveksling mellom deltakarane. I løpet av denne perioden vonar me å gje ein skikkeleg presentasjon av Telemarkskua sine mange føremoner både i Telemark og utover i Europa!



	


